
07 Rhagfyr 2020 

SL(5)667 – Rheoliadau Llywodraethu Ysgolion a Gynhelir 

(Cymru) (Diwygio) 2020 

Gweithdrefn: Negyddol 

Mae Rheoliadau Llywodraethu Ysgolion a Gynhelir (Cymru) (Diwygio) 2020 (“Rheoliadau 

Diwygio 2020”) yn diwygio Rheoliadau Llywodraethu Ysgolion a Gynhelir (Cymru) 2005 

(“Rheoliadau 2005”). 

Mae'r Rheoliadau hyn yn dileu'r ddarpariaeth sy'n anghymhwyso person rhag bod yn 

llywodraethwr neu barhau i fod yn llywodraethwr pan fydd yn agored i gael ei gadw o dan 

Ddeddf Iechyd Meddwl 1983. 

Maent yn darparu i gyrff llywodraethu gynnal eu cyfarfodydd drwy fynediad o bell yn ogystal 

ag wyneb yn wyneb. Maent hefyd yn darparu i gyrff llywodraethu ysgolion wneud cofnodion 

electronig o'u cyfarfodydd a'u penderfyniadau gyda'r nod o hwyluso cadw cofnodion yn well, 

a diweddaru'r rheoliadau mewn perthynas â'r unigolion y mae eu cyflogaeth wedi'i 

gwahardd neu ei chyfyngu. 

Yn benodol, mae Rheoliadau Diwygio 2020 yn diwygio Rheoliadau 2005 yn y ffyrdd a ganlyn: 

- Mae Rheoliadau 45 a 60 yn cael eu diwygio i ganiatáu i gyfarfodydd gael eu cynnal drwy 

fynediad o bell. Mae'r newid hwn yn egluro y caniateir cyfarfodydd rhithwir â mynediad o 

bell (hynny yw telegynhadledd neu fideogynhadledd), gan ddod â’r rheoliadau yn unol â'r 

arfer cyffredin cyfredol. Mae'r amodau sy'n caniatáu cyfarfodydd â mynediad o bell fel a 

ganlyn: 

(1) bydd cyfranogwyr yn gallu gwneud sylwadau/cyflawni swyddogaethau yn llawn; 

(2) bod cyfranogwyr yn cytuno i gynnal y cyfarfod gan ddefnyddio mynediad o bell; 

(3) mae gan bob cyfranogwr fynediad i'r modd electronig i'w alluogi i glywed/cael ei 

glywed, gweld/cael ei weld; 

(4) gellir cynnal cyfarfod mewn ffordd deg a thryloyw. 

- Mae Rheoliadau 47 a 61 yn cael eu diwygio i ganiatáu cadw cofnodion ac ati yn electronig. 

Bydd y newid hwn yn hwyluso cadw cofnodion yn well ac yn dod â’r rheoliadau yn unol â’r 

arfer cyffredin cyfredol. 

- Mae Atodlen 5 yn cael ei diwygio fel bod y meini prawf anghymhwyso sy'n ymwneud â 

Deddf Iechyd Meddwl 1983 yn cael eu dileu, a thrwy hynny’n atal gwahaniaethu yn erbyn 



  

pobl sy'n agored i gael eu cadw o dan y Ddeddf. 

 

Rhiant-Ddeddf: Deddf Addysg 2002 

Fe’u gwnaed ar: 20 Tachwedd 2020 

Fe’u gosodwyd ar: 23 Tachwedd 2020 

Yn dod i rym ar: 18 Rhagfyr 2020 

 

 

 

SL(5)668 - Rheoliadau Ffedereiddio Ysgolion a Gynhelir 

(Cymru) (Diwygio) 2020 

Gweithdrefn: Negyddol 

Mae’r Rheoliadau hyn yn diwygio Rheoliadau Ffedereiddio Ysgolion a Gynhelir (Cymru) 2014.   

Mae'r Rheoliadau hyn yn darparu y gall cyfarfodydd cyrff llywodraethu a phwyllgorau cyrff 

llywodraethu gael eu cynnal drwy fynediad o bell os bodlonir yr amodau gofynnol. Mae'r 

Rheoliadau hyn yn galluogi cyrff llywodraethu a phwyllgorau i gadw'r cofnodion a'r agenda 

ar ffurf electronig ac i'r cofnodion gael eu llofnodi'n electronig.  

Mae'r Rheoliadau hyn yn dileu'r ddarpariaeth sy'n anghymhwyso person rhag dal neu barhau 

mewn swydd fel llywodraethwr pan fydd yn agored i gael ei gadw o dan Ddeddf Iechyd 

Meddwl 1983. 

Yn benodol, mae Rheoliadau Diwygio 2020 yn diwygio Rheoliadau 2014 yn y ffyrdd canlynol: 

- Caiff rheoliadau 57 a 72 eu diwygio i ganiatáu i gyfarfodydd gael eu cynnal drwy fynediad o 

bell. Mae’r newid hwn yn egluro bod cyfarfodydd rhithwir, gyda mynediad o bell (hynny yw 

tele-gynadledda neu fideo-gynadledda) yn cael eu caniatáu, gan ddiweddaru rheoliadau 

gydag arferion cyffredin cyfredol.  

- Caiff rheoliadau 59 a 73 eu diwygio i ganiatáu i gofnodion ac ati gael eu cadw'n electronig. 

Bydd y newid hwn yn hwyluso cadw cofnodion yn well ac yn diweddaru rheoliadau gydag 

arferion cyffredin presennol. 

- Caiff Atodlen 7 ei diwygio drwy ddileu'r meini prawf anghymhwyso sy'n ymwneud â Deddf 

Iechyd Meddwl 1983, gan atal gwahaniaethu yn erbyn pobl sy'n agored i gael eu cadw o dan 

y Ddeddf. 

Rhiant-Ddeddf: Deddf Addysg 2002 

Fe’u gwnaed ar: 20 Tachwedd 2020 

Fe’u gosodwyd ar: 23 Tachwedd 2020 

Yn dod i rym ar: 18 Rhagfyr 2020 

 



  

SL(5)676 – Gorchymyn Ysgol Gynradd yr Eglwys yng 

Nghymru y Trallwng (Newid Amserau Sesiynau Ysgolion) 

2020 

Gweithdrefn: Negyddol 

Mae Gorchymyn Ysgol Gynradd yr Eglwys yng Nghymru y Trallwng (Newid Amserau 

Sesiynau Ysgolion) 2020 yn darparu nad yw’r gofynion yn rheoliad 4(2), (3) a (4) o Reoliadau 

Newid Amserau Sesiynau Ysgolion (Cymru) 2009 yn gymwys i gorff llywodraethu Ysgol 

Gynradd yr Eglwys yng Nghymru y Trallwng. 

Bydd hyn yn caniatáu i’r corff llywodraethu wneud newidiadau i ba bryd y mae sesiynau’r 

ysgol yn dechrau ac yn dod i ben, gan gynnwys pa bryd y mae’r diwrnod ysgol yn dechrau ac 

yn dod i ben ar unrhyw adeg yn y flwyddyn ysgol, heb orfod aros tan ddechrau tymor ysgol 

neu flwyddyn ysgol na rhoi cyfnod hysbysu lleiaf. Mae erthygl 3 yn pennu bod y Gorchymyn 

yn cael effaith tan 31 Awst 2021. 

Mae Ysgol Gynradd yr Eglwys yng Nghymru y Trallwng yn symud i safle newydd ym mis 

Ionawr 2021, gan ddod â’i holl ddisgyblion ynghyd o dri safle i un. Mae'r ysgol am ddod â 

dechrau'r diwrnod ysgol ymlaen bum munud a dod â dosbarthiadau’r disgyblion iau i ben 20 

munud ynghynt. Mae’r corff llywodraethu wedi gwneud cais am esemptiad i reoliad 4(2), (3) 

a (4) o’r Rheoliadau i’w caniatáu i wneud newidiadau i amserau sesiynau’r ysgol, gan 

gynnwys amser gorffen y diwrnod ysgol, heb orfod rhoi tri mis o rybudd nac aros tan 

ddechrau’r flwyddyn academaidd i’r trefniadau newydd ddod i rym. 

Mae'r angen i newid amserau sesiynau yn ddeublyg:  

a) uno amserau’r sesiynau ar gyfer yr holl ddisgyblion yn y Cyfnod Sylfaen a Chyfnod 

Allweddol 2;   

b) osgoi dechrau a diwedd y diwrnod ysgol uwchradd sydd yn agos at adeilad newydd 

yr ysgol ac a allai achosi problemau iechyd a diogelwch i ddisgyblion Ysgol Gynradd yr 

Eglwys yng Nghymru y Trallwng sy'n cerdded i'r ysgol. 

O ystyried brys y sefyllfa o ran pryderon iechyd a diogelwch uniongyrchol a’r angen cymesur 

i weithredu’r newidiadau mewn pryd ar gyfer y safle newydd sy’n agor ym mis Ionawr 2021, 

nid yw’r corff llywodraethu’n ystyried y gall roi tri mis o rybudd ar gyfer y newidiadau ac aros 

tan 1 Medi 2021 i'w gweithredu, felly dyna pam mae angen y Gorchymyn hwn. 

Rhiant-Ddeddf: Deddf Addysg 2002 

Fe’u gwnaed ar: 24 Tachwedd 2020 

Fe’u gosodwyd ar: 25 Tachwedd 2020 

Yn dod i rym ar: 01 Ionawr 2021 

 

 


